
Abstract: This article analyzes the types of families, the composition of the Mongolian family, the number of households, marriage, family divorce in connection with post-socialist socio-economic changes in comparison with the socialist era. In the 1990s, during the transition period to a market system, Mongolia faced a socio- economic crisis, poverty and unemployment, in connection with this there were significant changes in the social image of the family, the number of households and nuclear families increased, new family models appeared, decreased birth rate, increased level of education of women over the level of men, weakening of the role and obligations of parents, child protection and domestic violence.

Оршил.
Социалист болон социалист нийгмийн дараах Монголын гэр бүлд гарсан өөрчлөлтийг 1921-1990 он хүртэлх буюу социалист, 1990 оноос хойшхи буюу социалист  нийгмийн  дараах түүхэн хандлагаар авч үзэхдээ баримт бичгийн шинжилгээ, хоёрдогч эх  үүсврийн  дүн шинжилгээнд тулгуурлан шинжиллээ. Социализмын дараах 1990 оны нийгмийн эрс өөрчлөлт, шилжилтийн нөлөөгөөр гэр бүлийн харилцаанд гэр бүлийн хэлбэр, өрхийн тоо, ам бүлийн тоо, гэрлэлт, цуцлалт, бүтэц бүрэлдэхүүн хэрхэн өөрчлөгдөж буйг социализмын үетэй харьцуулснаараа онцлогтой юм. Монгол Улсад социализмын дараах нийгмийн өөрчлөлт, шилжилтийн нөлөөгөөр гэр бүл, гэрлэлтийн харилцаанд олон талт өөрчлөлт гарч, Үндсэн хууль болон холбогдох хуулиар төр гэр бүлийн ашиг сонирхлыг хамгаалах үүргийнхээ дагуу гэр бүл төлөвлөлт, нийгмийн халамж хамгааллын бодлогыг шинээр авч үзэж, зохицуулсан нь томоохон өөрчлөлт болсныг энэхүү өгүүлэлд авч үзлээ.
1990-ээд оноос зах зээлийн харилцаанд шилжсэнээр нийгмийн өмнө тулгамдаж буй асуудлаар судалгаа хийж байгаа хэдий ч гэр бүл судлалын ажил бүхэлдээ хоцрогдонгуй, судалгаанууд нь салангид тарамдуу, судлаачдынх нь бүрэлдэхүүн эрээвэр хураавар (сонирхогчдоос мэргэшсэн судлаачид хүртэл) байна. (Т.Бүрэнжаргал, 2005)
Сүүлийн жилүүдэд гэр бүлийн хөгжил, гэр бүлийн харилцаа, гэр бүлийн амьжиргаа, нийгмийн халамж, гэр бүлийн хүчирхийллийн асуудлаар түлхүү судалгаа шинжилгээний ажлууд хийгдэж байна (www.fcy.gov.mn/source, 2018). Ялангуяа 1990-ээд оноос эхэлсэн нийгмийн бүтцийн нөлөөгөөр гэр бүлийн бүтэц, гэр бүлийн харилцаанд өөрчлөлт гарч олон ялгаатай хэв маяг бүхий гэр бүл бий болж байгааг судлаачид нотолдог. 2000-2018 онуудад олон улсын байгууллагын дэмжлэгээр МУИС-ийн Социологи, Нийгмийн ажлын тэнхим, ШУА- ийн ФСЭХ, ХНХЯ-наас эрхлэн Монголын гэр бүлийн харилцааны уламжлал, шинэчлэл, гэр бүлийн харилцааны өөрчлөлт суурь судалгааг гүйцэтгэсэн. 2018 онд ГБХЗХГ, ХНХЯ, ДЗОУБ “Монголын гэр бүлийн асуудал, хэрэгцээ, үйлчилгээний хувилбар” судалгаанд Монголын

нийгэмд түгээмэл ажиглагдаж буй 10 хэв маягийн гэр бүлийн бүтэц, гэр бүлийн харилцаа, тулгамдсан асуудал, эдгээр хэв шинжийн гэр бүлд чиглэсэн хувилбарт үйлчилгээг санал болгосон үр дүнгээс харж болно.
Өнөөдөр гэр бүлийн харилцааг судлахад анхаарах тулгамдсан асуудлууд бий. Үүнд:
1. Гэр бүлийг системт хандлагаар судлах;
2. Гэр бүлийн онолын болон эмпирик судалгааны цогц шинжийг бүрэлдүүлдэх;
3. Гэр бүлийн судалгааны нэгдсэн сүлжээг бий болгох;
4. Гэр бүлийн судалгаанд жендерийн хандлагыг түлхүү анхаарах;
5. Гэр бүлийн онолын олон урсгал чиглэлүүдийг судлан шинжлэх ухаан арга зүйн хүрээг өргөжүүлэх
Төр, салбарын яам, их дээд сургууль, ОУБ, ТББ хамтран олон улсын гэр бүлийн өдрийг тохиолдлуулан гэр бүлийн асуудлын хүрээнд эрдэм шинжилгээний онол практикийн бага хурлыг жил бүр хийж байгаа нь гэр бүл судлалыг хөгжүүлэхэд хувь нэмэр оруулж байна.
Монгол Улсын түүхэнд 200 гаруй жил үргэлжилсэн Манж Чин Улсын ноёрхлыг эцэс болгосон 1911 оны Үндэсний эрх чөлөөний хувьсгал нь монгол төрийг сэргээн Автономит Монгол улсыг байгуулах, тусгаар тогтнолоо олох, монголчуудын сэргэн мандлын эхийг тавихад чухал үүрэг гүйцэтгэсэн юм. 1921 оны Ардын хувьсгал нь аль ч утгаараа 1911 оны Үндэсний эрх чөлөөний хувьсгалын шууд үргэлжлэл байсан (Монгол улсын түүх (Түүх онол арга зүйн асуудлууд), 2010) бөгөөд хамжлагын харилцааг халж, харц ард хүн ёсны эрхээ эдлэх, олон зууны хоцрогдлыг арилгах, орчин үеийн соёл боловсролын тогтолцоог бий болгох боломжийг олгосон юм. Түүнээс хойш 1924 онд зарлан тунхагласан Бүгд Найрамдах Монгол Ард Улс Зөвлөлт Холбоот Улстай 70 жил дотно харьцаатай байсан. 1985 онд ЗХУ-ын шинэ удирдагч Михаил Горбачёв өөрийн улсдаа “Өөрчлөн байгуулалт” хийж эхэлсэн ба Монголын удирдагч Жамбын Батмөнх мөн улсдаа эдийн засгийн шинэтгэл хийж эхэлсэн (Kaplonski, 2004). Монгол улс дэлхийн хөгжлийн нийтлэг хандлагаас улам бүр хоцорч, Зөвлөлт гүрний улс төр, нийгэм, эдийн засгийн стратегийн хүчтэй нөлөөнд орсон байв. Өөрчлөн байгуулалт ЗХУ төдийгүй бүх социалист орнуудад ардчилал, шинэчлэлийн хөдөлгөөн өрнүүлсэн бөгөөд дорнод Европын олон улс оронд ардчилсан хувьсгал тэмцэл өрнөж амжилтанд хүрсэн.
ЗХУ болон бусад орнуудын байгуулаад байсан социализм нь зарчмаасаа гажиж зөвхөн тунхаглал төдий байснаас бодит амьдрал дээр хэрэгжсэнгүй (Монгол  улсын  түүх  (Түүх  онол арга зүйн асуудлууд), 2010), 1980-аад оны эхээр Монгол орны эдийн засаг, нийгмийн хүрээнд ЗХУ болон социалист орнуудын нэгэн адил гүнзгий хямрал үүссэн байв. 1980-аад оны сүүлчээр Монгол улсын баримталж байсан үзэл баримтлал мухардалд орсон нь нийгэм, улс төр, эдийн засгийн хямралд хүргэснээр 1990 онд ардчилсан хувьсгал өрнөсөн юм. 1990- ээд оны эхээр Монгол улс эрх чөлөөгөө дахин олж авсан нь гурван зууны харийн давамгайлал, хяналтаас ангижирч байгаа хэрэг болно (М.Кнауфт, 2012). Ийнхүү Автономит Монгол Улсын буюу 1911-1919 оныг хүртэлх үе, социалист төвлөрсөн төлөвлөгөөт эдийн засгийн буюу 1921- 1990 оныг хүртэлх үе, 1990-2004 оныг зах зээлийн эдийн засагт шилжсэн үе, 2005-2010 оныг зах зээлийн эдийн засгийн шилжилт тогтворжиж өсөлт бий болсон үе хэмээн авч үзэж болох юм. (Монголын нийгмийн өөрчлөлт , 2013)
1990 оны хувьсгалын үр дүнд анхны ардчилсан сонгууль болж, шинэ Үндсэн хуулийг баталж, Монгол улсад ардчилал, хүний эрх жинхэнэ утгаараа хэрэгжиж, зах зээлийн эдийн засгийн тогтолцоонд шилжиж Монгол улс дэлхийтэй хөл зэрэгцэн алхах боломж нээгдсэн. Монголд хувийн хэвшлийг чөлөөтэй болгож, хувийн өмч, өмчийн олон хэлбэрийг хүлээн зөвшөөрөх, шашин шүтэх эрх, хувийн өмчтэй болох, гадаадад зорчих зэрэг хүний эрхүүдийг хуульчлан баталснаар монголчууд эрх чөлөөгөө олсон. 1990 оны Ардчилсан хувьсгалын үрээр

өрнөсөн нийгэм, эдийн засгийн өөрчлөлт нь Монголын гэр бүлийн харилцаанд гүн гүнзгий нөлөө үзүүлсэн юм.
1990 оноос өмнө төвлөрсөн төлөвлөгөөт эдийн засгийн үед бараг бүх материаллаг нөөц, үйлдвэрийн газар нь нийтийн улсын өмчид байж, бүтээгдэхүүн хуваарилах, бүтцийн бодлого явуулах, үйлдвэрлэлийг зохион байгуулах шийдвэрийг төлөвлөгөөний төв байгууллага гаргах, улс орны нийгэм, эдийн засгийн байгуулалт авторитар дэглэмд баригдсан байв. Социализмын үед сургуульд элсэх, суралцах, төгсөх, оршин суугаа газраа солих, ажилд орох, ажлаа сольж өөрчлөх зэрэг нь хуваарийн дагуу төлөвлөсөн ёсоор явагддаг байсан бол 1992 оны Монгол Улсын Үндсэн хуульд “Хүмүүнлэг, иргэний ардчилсан нийгмийг цогцлоон хөгжүүлнэ” хэмээн тунхаглаж, иргэн оршин суух газраа чөлөөтэй сонгох, өмчлөх зэрэг олон эрх олгогдсон.
Монгол Улс хөгжихийн хэрээр гэр бүл, гэрлэлтийн түүхэнд тодорхой өөрчлөлтүүд гарч, шилжилтийн эхэн үе болох 1990-ээд оны эхээр нийтийн өмч хувьд шилжиж, нийгэм, эдийн засгийн хямрал нүүрлэж байсан үед өрх гэр бүлийн түвшинд ядуурал, ажилгүйдэл газар авч байсан.
1990-ээд оны хойш гэр бүлийн нийгмийн дүр төрхийг аваад үзвэл өрхийн тоо нэмэгдэх, гэрлэлт хожуусах, дан гэр бүл давамгайлах, төрөлт буурах, эмэгтэйчүүдийн боловсролыг түвшин эрэгтэйчүүдээс дээшлэх, гэр бүлийн шинэ хэв маягууд бий болох, эцэг эхийн үүрэг сулрах, хүүхэд хамгааллын асуудал хурцаар тавигдах, гэр бүлийн хүчирхийлэл гэх сөрөг үзэгдэл ихсэх зэрэг өөрчлөлтүүд гарсан.
Гэр бүлийн эрх зүйн орчинд гарсан өөрчлөлт. Гэрлэлт, гэр бүлийн харилцааны эрх зүйн тогтолцоо бүр эрт дээр үеэс уламжлалтай. Их засаг хууль (XIII зуун), Монгол Ойрдын хууль (XV зуун), Халх журам хууль (XVI зуун) зэрэг хуулиар гэр бүлийн гишүүдийн харилцаа, ураг барилдах ёс, гэрлэх нас, хуулиар тогтоосныг үл биелүүлэх тохиолдолд хүлээлгэх хариуцлага зэргийг тогтоож өгч байсан түүхтэй. (Ц.Одгэрэл, Т.Бүрэнжаргал, Н.Болдмаа, С.Түмэндэлгэр, 2018)
Монгол Улсад 1990 оноос өмнө гэр бүлийн харилцааг зохицуулж байсан эрх зүйн орчныг авч үзвэл 1924 оны анхны Үндсэн хуульд “Тус улсын харъяат ард түмэнд угсаа шашин эрэгтэй эмэгтэй хэмээх ялгаваргүй нэгэн адил эрхийг эдлүүлбээс зохимой” (https://mn.wikipedia.org/ wiki/, 2019) хэмээн тусгасан нь эрэгтэйчүүд эмэгтэйчүүд нийгмийн бүхий л салбарт ялангуяа гэр бүлийн харилцаанд тэгш эрхийг баталгаажуулахад чухал суурь болж өгсөн. 1925 оны 10-р сард БНМАУ-ын Засгийн газраас гаргасан тогтоол нь эмэгтэйчүүдийн гэр бүлийн тэгш эрхийг анх тунхаглаж гэр бүлийн шинэ харилцааны эхийг тавьсан ажээ. 1925 онд богтлох ёсыг халж, гэрлэлтийг сайн дурын үндэстэй болгожээ. Мөн насанд хүрээгүй эмэгтэйчүүдтэй гэрлэх, олон эхнэр авах зэргийг хуулиар хоригложээ. (Э.Чимидцэрэн, 1973)
Үүний дараагаар гэр бүлийн харилцааг боловсронгуй болгож бэхжүүлэх талаар хэд хэдэн хууль гарсны дотор 1927 онд Эмэгтэйчүүдийн өв хөрөнгийг шууд эдлүүлэх ба шилжүүлэх хууль, 1950 онд гарсан Иргэний гэр бүлийг бүртгэх тухай хууль, 1956 онд гарсан БНМАУ-д гэрлэх ба гэр бүл, тэтгэмжийн тухай хууль, 1962 оны 2 сард Иргэний гэр бүлийн байдлыг бүртгэх байгууллагын ажлыг сайжруулах зарим арга хэмжээний тухай гаргасан тогтоолууд, 1973 онд баталсан Гэр бүлийн тухай хууль хийгээд бусад эрх зүйн актуудаар зохицуулж байжээ. (А.Дугармаа, 2007) 1956 онд гарсан БНМАУ-д гэрлэх ба гэр бүл, тэтгэмжийн тухай хуулийн 1-р зүйлд “БНМАУ-ын ард иргэн гэрлэхдээ харилцан сэтгэлтэйгээ илэрхийлэн, эрх тэгш бие биеэ хүндэтгэж, амьдралаа үүрд сайн дураар нэгтгэн бие биеэ дэмжин нийгмийн амьдралд идэвхтэй оролцох зорилгоор бат бэх, эрүүл энх гэр бүл бий болгодог юм” гэжээ. (Эмэгтэйчүүдийн эрхийн тухай БНМАУ-ын хуульчилсан актуудын эмхтгэл, 1963) Гэхдээ тухайн үеийн хууль эрх зүй нь үзэл сурталжсан захиргаадалтын дэглэмд захирагдаж үйлчилж байсан. Социализмын үед гэрлэлт, гэр бүлийн харилцаа нь тухайн үед үйлчилж байсан Гэр

бүлийн тухай хууль болон бусад эрх зүйн актуудын заалтыг заавал дагах ёстой байсан бөгөөд зөрчвөл хатуу цээрлэл үзүүлдэг байсан юм. Тухайлбал, гэр бүлээ цуцалсан хүмүүсийг намаас хөөх, гэр бүлийн хувьд тогтворгүй гэсэн шошго зүүх, хамт олны хурлаар авч хэлэлцэх, албан тушаал дэвшүүлэхгүй байх, цалин, шагнал урамшууллыг хасах зэргээр хувь хүний асуудал гэж үзэхээсээ илүү нийгмийн хамт олны асуудал болгож шүүмжлэн шийтгэдэг байв.
1990 оноос хойших гэр бүлийн харилцааг Монгол улсын төрөөс баримтлах хүн амын бодлого (1996), Гэр бүлийн тухай хууль (1999), Хүүхдийн эрхийг хамгаалах тухай хууль (1996), Гэр бүлийн хүчирхийлэлтэй тэмцэх тухай хууль (2004, 2016), Хүн амын хөгжлийн талаар баримтлах бодлого, жендэрийн тэгш байдлыг хангах үндэсний хөтөлбөр (2002), Иргэний хууль (1926, 1952, 1963, 1994, 2002), Эмэгтэйчүүдийн аж байдлыг дээшлүүлэх үндэсний хөтөлбөр (1996), Нийгмийн хамгааллын салбарын стратегийн баримт бичиг (2002), Төрөөс гэр бүлийн хөгжлийн талаар баримтлах бодлого (2003, 2017), Гэр бүлийн хүчирхийлэлтэй тэмцэх үндэсний хөтөлбөр (2007), Жендэрийн эрх тэгш байдлыг хангах тухай хууль (2011), Эвлэрүүлэн зуучлах тухай хууль (2012), Жендэрийн тэгш байдлыг хангах үндэсний хөтөлбөр (2017) зэрэг хууль эрх зүйн болон бусад баримт бичгүүдээр зохицуулж байна.
Гэр бүл төлөвлөлтийн бодлогод гарсан өөрчлөлт. Монгол улс 1968 онд Иргэний ба улс төрийн эрхийн тухай олон улсын конвенци, Эдийн засаг, нийгэм, соёлын эрхийн тухай олон улсын конвенци, 1980 онд Эмэгтэйчүүдийн эсрэг ялгаварлан гадуурхалтын бүх хэлбэрийг устгах тухай конвенци, 1990 онд Хүүхдийн эрхийн конвенци, 2009 онд Хөгжлийн бэрхшээлтэй хүмүүсийн эрхийн тухай конвенци болон түүний Сайн дурын протоколд нэгдэн гарын үсэг зурсан. Мөн Монгол Улсын Засгийн газар Хүн ам ба хөгжлийн асуудлаарх олон улсын чуулганы үйл ажиллагааны төлөвлөгөө (1994), Бээжингийн мөрийн хөтөлбөр (1995), Мянганы хөгжлийн тунхаглал (2000) болон Тогтвортой хөгжлийн зорилтуудыг (2015) хэрэгжүүлэх амлалт авчээ.
Засгийн газраас сүүлийн 20 гаруй жилийн хугацаанд “Нөхөн үржихүйн эрүүл мэнд” үндэсний дөрвөн хөтөлбөр (1997-2016), “Эхийн эндэгдлийг бууруулах стратеги” (2001-2004, 2005-2010), “Нөхөн үржихүйн эрүүл мэндийн эм, хэрэгслийн аюулгүй байдал, тогтвортой хангамж стратеги” (2009-2013), “Эх, нярайн эрүүл мэнд стратеги” (2011-2015), “Нярайн эрт үеийн нэн шаардлагатай тусламж, үйлчилгээг хэрэгжүүлэх стратеги” (2014-2020), “Нярайн тандалт, шинжилгээний хөтөлбөр” (2014-2020) зэрэг 10 гаруй бодлогын баримт бичгийг хэрэгжүүлсэн. 2017 онд “Эх, хүүхэд,  нөхөн үржихүйн эрүүл мэнд” үндэсний хөтөлбөрийг  эх, хүүхдийн эрүүл мэндийг хамгаалахад чиглэсэн дэлхий нийтийн бодлого, Монгол Улсын тогтвортой хөгжлийн үзэл баримтлал-2030, Засгийн газрын үйл ажиллагааны хөтөлбөр, хөгжлийн бодлоготой нийцүүлэн боловсруулж баталсан (www.legalinfo.mn, 2017).
Дэлхийн улс орны тэргүүнүүд хөгжлийн шинэ зорилт болох Тогтвортой хөгжлийн зорилт (ТХЗ)-уудыг 2015 онд баталсан бөгөөд “Нөхөн үржихүйн эрүүл мэндийн тусламж үйлчилгээ, түүн дотор гэр бүл төлөвлөлтийг 2030 он гэхэд бүх нийтэд хүртээмжтэй болгох” зорилтот түвшин бүхий “эрүүл амьдралыг баталгаажуулах, бүх насныхны сайн сайхан байдлыг дэмжих” 3 дугаар зорилт болон “бэлгийн ба нөхөн үржихүйн эрүүл мэнд, нөхөн үржихүйн эрхийг Хүн ам ба хөгжлийн асуудлаарх олон улсын чуулганы Үйл ажиллагааны хөтөлбөр ба Бээжингийн мөрийн хөтөлбөр ёсоор бүх нийтэд хүртээмжтэй болгох” зорилтот түвшин бүхий “жендэрийн тэгш байдалд хүрэх, бүх эмэгтэйчүүд, охидод эрх олгох” 5 дугаар зорилтод гэр бүл төлөвлөлтийн асуудлыг тус тус тусгажээ.
Монгол улс  хүний эрх, тэр дундаа бэлгийн ба  нөхөн  үржихүйн  эрхтэй  холбоотой  олон улсын цөөнгүй гэрээ, конвенцид нэгдсэн боловч 1990-ээд оны эхэн үе хүртэл гэр бүл төлөвлөлтийн үйлчилгээг нэвтрүүлээгүй байсан юм. Үүнээс өмнө гэр бүл төлөвлөлтийг эрүүл мэндийн тусламж үйлчилгээний бүрэлдэхүүн хэсэг болгохыг хөхиүлэн дэмждэггүй байсан  ба жирэмслэхээс сэргийлэх эм хэрэгслээс зөвхөн умайн ерөндгийг эмч нарын зөвлөгөөний

шийдвэрээр архаг өвчтэй буюу эмнэлгийн бусад заалттай эмэгтэйчүүдэд хэрэглэдэг байжээ (НҮБ-ын ХАС 2009). Харин 1990-ээд оноос эхлэн Монгол Улсын Засгийн газар НҮБ-ын Хүн амын сангийн аргазүйн дэмжлэгтэйгээр нөхөн үржихүйн эрүүл мэндийн үндэсний хэд хэдэн хөтөлбөрийг хэрэгжүүлж, гэр бүл төлөвлөлтийг нэвтрүүлсэн байна.
1997-2020 оны хооронд нөхөн үржихүйн эрүүл мэндийн таван удаагийн үндэсний хөтөлбөрийг тус бүр таван жилийн хугацаатайгаар хэрэгжүүлж ирсэн байна. Үндэсний нэг, хоёр дахь хөтөлбөрт гэр бүл төлөвлөлтийн асуудлыг тод томруунаар тусгаж, үүнд улс төрийн ухуулга нөлөөллийн ажиллагаа явуулах, жирэмслэхээс сэргийлэх эм хэрэгслээр хангах, эрэлт бий болгох, үйлчилгээ үзүүлэгчдийн чадавхийг бэхжүүлэх асуудлуудыг цогцоор нь оруулсан байв. Харин 2007 оноос хойш Эх барих, нярайн яаралтай тусламж үйлчилгээ, өсвөр үеийнхний нөхөн үржихүйн эрүүл мэндийн үйлчилгээ, бэлгийн боловсрол, телемедицины асуудалд түлхүү анхаарч иржээ.
Монгол Улсад гэр бүл төлөвлөлтийг нөхөн үржихүйн эрүүл мэндийн тусламж үйлчилгээтэй нэгтгэн хөгжүүлж байгаа тул гэр бүл төлөвлөлтийн бодлого боловсруулах, үйлчилгээ үзүүлэх, хөтөлбөр боловсруулах, хэрэгжүүлэхэд мөн энэхүү цогц хандлагыг баримталж, гэр бүл төлөвлөлт болон нөхөн үржихүйн эрүүл мэндийн бусад үйлчилгээг хам хөгжүүлж байна. Гэвч тусламж үйлчилгээ үзүүлэх зөвшөөрөл авахын тулд  эрүүл мэндийн байгууллагын ягштал мөрддөг эрх зүйн баримт бичиг болох үндэсний стандартуудад гэр бүл төлөвлөлтийн үйлчилгээний асуудлыг хангалттай хэмжээнд тусгаагүйн улмаас нөхөн үржихүйн эрүүл мэнд болон эрүүл мэндийн бусад үйлчилгээнд гэр бүл төлөвлөлтийн асуудлыг орхигдуулах нь олонтаа байна. Нөхөн үржихүйн эрх, нэн ялангуяа гэр бүл төлөвлөлттэй холбоотой эрхийн асуудлыг ил тод тусгасан бодлогын баримт бичиг, эрх зүйн зохицуулалт цөөн байна. 2011  онд баталсан Жендэрийн эрх тэгш байдлыг хангах тухай хуулийн 14.3 дахь заалтад “эхнэр, нөхөр нь хүүхдийн тоо, төрөлт хоорондын хугацаа зэргийг хамтран шийдвэрлэх, хүсээгүй жирэмслэлтээс сэргийлэх адил тэгш эрх, үүрэгтэй” гэжээ. 1998 оны Эрүүл мэндийн тухай хуулинд зөвхөн эмнэлгийн нөхцөлд үр хөндөхийг зөвшөөрсөн. Үр хөндөлтийг 1989 онд хуулийн хүрээнд зөвшөөрснөөс хойш мэргэжлийн зөвшөөрөлтэй эмнэлгийн мэргэжилтэн хуульд заасны дагуу жирэмснийг эхний гурван сартайд нь таслаж болно. Дээр дурьдсан Хүн амын талаар төрөөс баримтлах бодлогын шинэчилсэн төсөлд “нийт хүн амд чанартай цогц нөхөн үржихүйн эрүүл мэнд болон гэр бүл төлөвлөлтийн үйлчилгээг хүртээмжтэй болгох; өсвөр үеийнхэн, залуучуудад нөхөн үржихүйн эрүүл мэндийн цогц боловсролыг эзэмшүүлэх замаар хүсээгүй болон өсвөр үеийнхний эрт үеийн жирэмслэлтийг бууруулах; үр хөндөлтөөс сэргийлэх” стратегийн үйл ажиллагааг тусгасан байна (НҮБ-ын ХАС 2015).
1989 онд манай оронд үр хөндүүлэх явдлыг чөлөөтэй болгосноор гэр бүл төлөвлөлтийн асуудал улам хурцаар тавигдаж төрийн бодлогод тусгалаа олох болжээ. Улс орон болгонд гэр бүл төлөвлөлтийн хөтөлбөрийг баталж тухайн улсын хүн амын өсөлтөөс хамааран хүүхэд төрүүлэхийг хөхүүлэн дэмжих эсвэл хүүхдийн тоонд хязгаарлалт тавих, гэр бүл төлөвлөлтөөр зөвлөгөө өгөх механизмыг бүрдүүлэх, жирэмслэхээс сэргийлэх хэрэгслээр хүн амыг хангах зэрэг зорилтыг хэрэгжүүлдэг. Хувь хүн, гэр бүлийн хос бүрийг жирэмслэлт, төрөлтийг зохицуулах эрхээр хангах нь гэр бүл төлөвлөлтийн үзэл санааны үндэс юм. Эрүүл мэнд, хүний эрх, хүн ам зүй хэмээх 3 үндсэн шинж нь гэр бүл төлөвлөлтийг бүрдүүлж байдаг (www.legalinfo.mn, 1998).
Гэр бүл төлөвлөлтийн хангагдаагүй хэрэгцээ гэдэг нь үр тогтоох чадвартай бөгөөд бэлгийн идэвхитэй амьдралтай, дахин хүүхэд гаргах хүсэлгүй буюу дараагийн төрөлтөө хойшлуулах хүсэлтэй гэж хариулсан боловч ямар нэг ЖСЭХ (жирэмслэхээс сэргийлэх эм хэрэгсэл) хэрэглэдэггүй эмэгтэйчүүдийн эзлэх хувийг илэрхийлсэн үзүүлэлт юм (Дэлхийн эрүүл мэндийн байгууллага. Contraceptive prevalence rate, total fertility rate, unmet need for family planning. 2015). Энэхүү үзүүлэлт нь 2003-2013 оны хооронд нэлээд хэлбэлзэлтэй байсан

ба ерөнхий дүнгээр 4.6-аас 16.0 хувь болтлоо өссөн байна. (Үндэсний статистикийн хороо ба бусад 2014). Гэр бүл төлөвлөлтийн хангагдсан хэрэгцээ гэдэг нь дахин хүүхэд гаргах хүсэлгүй буюу дараагийн төрөлтөө хойшлуулах сонирхолтой бөгөөд орчин  үеийн  ЖСЭХ  хэрэглэж буй нөхөн үржихүйн насны, нөхөр буюу хамтран амьдрагчтай эмэгтэйчүүдийн эзлэх хувийг илэрхийлсэн үзүүлэлт юм. ГБТ-ийн хэрэгцээ нь хангагдсан эмэгтэйчүүдийн хувь 2003-2013 оны хооронд 93.8-аас 77.3 болтлоо 16.5 пунктээр буурсан байна (Үндэсний статистикийн хороо ба бусад 2004; Үндэсний статистикийн хороо ба бусад 2014).
Гэр бүлийн нийгмийн халамж хамгааллын бодлогын өөрчлөлт. 1990-ээд оны эдийн засгийн гүн хямралын үед ч, өсөлт уналтын мөчлөг ээлжилсэн өнөө үед ч Монгол улс нийгмийн баримжаатай бодлого хэрэгжүүлж ирсний үр дүнд нийгмийн хөгжлийн үндэс суурийг тавьсан юм. Шилжилтийн жилүүдэд нийгмийн салбарын бүх хууль тогтоомжийг зах зээлийн эдийн засгийн тогтолцоонд нийцүүлэн шинэчилж, салбар бүрийн санхүүжилтийн эх үүсвэрийг нэмэгдүүлж ирсэн.
Монгол Улсын Үндсэн хуулийн 16 дугаар зүйлд “Гэр бүл, эх нялхас, хүүхдийн ашиг сонирхлыг төр хамгаална” гэж заасны дагуу гэр бүлийн гишүүдийн эрх, ашиг сонирхол, харилцаа, хөгжил, хамгааллыг төрөөс анхаарч, гэр бүл, хүүхдийн эрхийг хамгаалах, хүчирхийллийг бууруулах, хүүхэд хамгааллын тогтолцоог бэхжүүлэх, залуучуудын эрхийг хамгаалах, хөгжил, оролцоог дэмжих эрх зүйн шинэчлэлийг хийж, Төрөөс хүн амын хөгжлийн талаар баримтлах бодлого /2016/”, Монгол Улсын «Тогтвортой хөгжлийн үзэл баримтлал-2030“
/2016/, Хүүхдийн эрхийн тухай хууль /2016/, Хүүхэд хамгааллын тухай хууль /2016/, Залуучуудын хөгжлийг дэмжих тухай хууль /2017/, Хүүхдийн хөгжил, хамгааллын Үндэсний хөтөлбөр, Жендэрийн эрх тэгш байдлыг хангах Үндэсний хөтөлбөр, Залуучуудын хөгжлийн Үндэсний хөтөлбөр зэрэг хууль тогтоомж, бодлогыг батлан хэрэгжилтийг ханган хэрэгжүүлж байна. Энэ хүрээнд гэр бүлийн хүчирхийллийн хохирогчийг хамгаалах, эрүүл мэнд, сэтгэл зүй, нийгмийн халамжийн тусламж үзүүлэх, гэр бүлийн нөхцөл байдлын үнэлгээ хийх хамгааллын үйлчилгээ үзүүүлэх харилцааг зохицуулсан 50 гаруй журам, стандартыг батлан хэрэгжүүлж байна.
Бүх нийтийн суурь боловсрол олгох болон эрүүл мэндийн анхан шатны тусламж үйлчилгээг үнэ төлбөргүй үзүүлэх боломжийг бүрдүүлсэн. Нийгмийн даатгал болон халамж, хөдөлмөр эрхлэлтийн үйлчилгээг шинээр бий болгож, амьжиргааны доод түвшин, хөдөлмөрийн хөлсний доод хэмжээ, тэтгэврийн доод хэмжээг тогтоон мөрдүүлэх хууль эрх зүйн зохицуулалтыг бий болгосон. Гэсэн хэдий ч нийгмийн хүрээнд хуримтлагдсан, тулгамдсан асуудал олон байна.
Үндэсний статистикийн хороо болон Дэлхийн Банк хамтран явуулсан судалгаагаар Монгол улсын ядуурлын түвшин 2014 онд 21.6 хувьтай, 2016 онд 29.6 хувьд хүрч даруй 8.0 пунктээр өсжээ. 2016 онд нийт 3 сая хүн амын 907.5 мянга нь ядууралд өртсөн дүр төрх харуулж байна. Өрхийн орлого, зарлагын тэнцэл алдагдсан нь эдийн засгийн хямрал иргэдийн амьжиргаанд сөргөөр нөлөөлж байна. Өрхийн нийт орлогод мөнгөн орлогын эзлэх хувь буурч, бусдаас авсан тусламжийн эзлэх хувь 2 дахин нэмэгдсэн байна. Харин бага орлоготой өрхүүдийн хувьд өдөр тутмын наад захын хэрэгцээгээ хангах түвшинд амьжиргаагаа залгуулж байна. Иймд ядуурлыг бууруулах, бага орлоготой өрхийн амьжиргааг дээшлүүлэх асуудалд онцгой анхаарал татаж байна. Зөвхөн өдөр тутмын хэрэгцээг хангахад чиглэсэн халамжийн бодлогод  тулгуурлах бус хөгжлийн хувилбарт үйлчилгээтэй хослуулахад чиглэсэн үзэл баримтлалыг дэмжин хэрэгжүүлэх шаардлагатай.
Ажилгүй иргэдийн тоо 2012 онтой харьцуулахад 2018 онд 12 хувиар нэмэгдсэн байна (www.1212.mn, 2018). Нийгмийн даатгалын байгууллагын мэдээллээр 2016 оны байдлаар ажилгүйдлийн даатгалын сангаас тэтгэмж авагчдын тоо 2012 оныхоос 2 дахин, зарцуулсан хөрөнгийн хэмжээ нь 3 дахин өсчээ. Ажлын байрны хүртээмж бага, хөдөлмөрийн хөлсний

үнэлгээ инфляцийн түвшинтэй харьцуулахад харьцангуй доогуур, ажлын байраа алдах тохиолдол нэмэгдсэн нь өрхийн амьжиргааны бууралтад голлох нөлөөтэй шалтгаан болж байгаа юм.
Төрөөс нийгмийн халамж зайлшгүй шаардлагатай иргэдийн амьдралын баталгааг нь алдагдуулахгүй байх, наад захын хэрэгцээг нь хангах зорилгоор 1995 онд Нийгмийн халамжийн анхны бие даасан хуулийг батласан байдаг. Нийгмийн халамжийн багц хуульд хэд хэдэн удаа нэмэлт, өөрчлөлт оруулж, шинэчлэн найруулсан ба өнөөдрийн байдлаар Нийгмийн халамжийн тухай (1995, 2012), Ахмад настны тухай (2017), Хөгжлийн бэрхшээлтэй хүний эрхийн тухай (2016), Алдар цолтон ахмад настанд төрөөс нэмэгдэл, хөнгөлөлт олгох тухай хууль (2017), Олон хүүхэд төрүүлж өсгөсөн эхийг урамшуулах тухай (2010), Эх, олон хүүхэдтэй өрх толгойлсон эх/эцэгт тэтгэмж олгох тухай (2017) нийгмийн халамжийн салбарын 6 хууль хүчин төгөлдөр үйлчилж байна. Эдгээр хуулийн хүрээнд үзүүлж буй нийгмийн халамжийн бүхий л үйлчилгээ, тэтгэвэр, тэтгэмж, хөнгөлөлт, тусламж нь нийгмийн халамжийн дэмжлэг туслалцаа зайлшгүй шаардлагатай өрх-иргэн, ахмад настан, хөгжлийн бэрхшээлтэй иргэн, өрх толгойлсон эх/эцэг, хүнд нөхцөлд байгаа хүүхэд, зорилтот бүлгийн иргэдийн амьдралын наад захын хэрэгцээг хангах, амьжиргааг дэмжих, олон хүүхэдтэй эхэд төрөөс урамшуулал олгох, алдар цолтон ахмад настны хувьд алдар гавьяаг үнэлэн нэмэгдэл, хөнгөлөлт олгоход чиглэж байдаг.
Монгол Улсын Тогтвортой хөгжлийн зорилт-2030, Мянганы хөгжлийн зорилтод тусгагдсан Ядуурлыг бууруулах, Зорилтот өрхийн хөгжил, хамгааллыг сайжруулах зорилт, Засгийн газрын 2016-2020 оны үйл ажиллагааны хөтөлбөрт дэвшүүлсэн зорилтуудыг амжилттай, үр дүнтэй хэрэгжүүлэх үүднээс Монгол Улсын Их Хурлаас 2017 онд Ахмад настны тухай, Алдар цолтон ахмад настанд төрөөс нэмэгдэл хөнгөлөлт олгох тухай, Эх, олон хүүхэдтэй өрх толгойлсон эх, эцэгт тэтгэмж олгох тухай хуулийг тус тус шинэчлэн баталж, Засгийн газраас хуулийн хэрэгжилтийг хангах хүрээнд Насны хишиг олгох журам, Хүүхдийн мөнгөн тэтгэмж олгох журам, Ахмад настанд үйлчилгээ үзүүлэх, дэмжлэг, хөнгөлөлт олгох журам, Ахмадын сан байгуулан ажиллуулах журам, Ахмад настан, хөгжлийн бэрхшээлтэй хүн нийтийн тээврийн хэрэгслээр үнэ төлбөргүй зорчих журам, Ахмад настны хөдөлмөр, эрхлэлтийн бүртгэл, мэдээллийн санг удирдах, ашиглах журам, Эх, олон хүүхэдтэй өрх толгойлсон эх, эцэгт тэтгэмж олгох журмыг батлаад байна.
Нийгмийн халамжийн дэмжлэг туслалцаа зайлшгүй шаардлагатай өрх, иргэн, ахмад настан, хөгжлийн бэрхшээлтэй хүн, хүнд нөхцөлд байгаа хүүхэд, бүтэн өнчин хүүхэд, хүчирхийлэлд өртсөн иргэн, хорих ангиас суллагдсан иргэн, согтууруулах, мансуурах донтох өвчтэй иргэн, тэнэмэл иргэн, өрх толгойлсон эх/эцэгт чиглэсэн нийгмийн халамжийн 5 төрлийн тэтгэвэр, 6 төрлийн тэтгэмж, нийгмийн халамжийн үйлчилгээ, нийгмийн хөгжлийн үйлчилгээ, 21 төрлийн хөнгөлөлт, тусламж, алдар цолтон ахмад настанд чиглэсэн 4 төрлийн нэмэгдэл, хөнгөлөлт нийт 72 төрлийн үйлчилгээг хэрэгжүүлж байна.
Монгол Улсын төрөөс хүн амын талаар баримтлах бодлогыг шинэчлэн, Засгийн газрын 2016 оны 261-р тогтоолын хавсралтаар “Төрөөс хүн амын хөгжлийн талаар баримтлах бодлого (2016-2025 он)”-ыг батлан хэрэгжүүлж байна. Тус бодлогын баримт бичигт 6 үндсэн чиглэлд үйл ажиллагаа хэрэгжүүлэхээр төлөвлөснөөс гэр бүлийн амьдралын таатай орчныг бүрдүүлэх, амьдралын чанарыг сайжруулахаар тусгажээ. Гэр бүлийн амьдралын таатай орчныг бүрдүүлэх, амьдралын чанарыг сайжруулах хүрээнд иргэдэд гэр бүлийн боловсролыг хүүхэд наснаас олгох, гэр бүлийн тогтвортой харилцааг дэмжиж, амьжиргааны тогтвортой эх үүсвэртэй болгох арга хэмжээг авах замаар гэр бүлийг дэмжиж, нийгмийн дундаж давхаргыг 60 хувьд хүргэх зорилтыг дэвшүүлсэн нь тогтвортой хөгжлийн үзэл баримтлалтай уялдуулсан бодлогын шинэчлэл болжээ хэмээн дүгнэж болно. Мөн гэр бүлийн хөгжлийн талаар баримтлах бодлогод хүн амын удмын санд учирч болзошгүй сөрөг нөлөөллийг арилгах, урьдчилан сэргийлэх, цус ойртолтыг үгүй болгох; гэр бүлд орон сууц, газар болон амьжиргааны олон талт

эх үүсвэртэй болоход нь дэмжлэг үзүүлэх хүрээнд тодорхой арга хэмжээг тусган өргөжүүлсэн байна. Бодлогын баримт бичигт эмзэг бүлгийн гэдэг томьёололоор бус, тодорхой зорилтот бүлгүүдэд хүргэх арга хэмжээг зааж оруулснаараа онцлогтой. Хүн амын талаар баримтлах бодлогыг хэрэгжүүлэхэд шаардагдах хөрөнгийг жил бүрийн улс, орон нутгийн төсөвт тусган хэрэгжүүлэх, Засгийн газар хүн ам, гэр бүлийн хөгжлийн чиглэлээр үндэсний хүний нөөцийн чадавхыг бэхжүүлэх, мэргэшсэн ажилтныг бэлтгэж, мэдлэг, мэргэшлийг нь дээшлүүлэх, улмаар салбарын түвшний бодлого боловсруулах арга хэмжээ авч хэрэгжүүлэхээр заажээ. Төрөөс хүүхдийн мөнгөн шилжүүлэг, шинэ гэр бүлийг дэмжих хөтөлбөр, эхчүүдийн нийгмийн халамжийн хөтөлбөр, тусламж дэмжлэг шаардлагатай бүлэгт чиглэсэн хөтөлбөрүүдэд гэр бүлийн хөгжлийг дэмжихэд анхаарч байна. Орлогыг орлуулан тооцох аргачлалд тулгуурласан халамжийн үйлчилгээг зорилтот бүлгийн өрх, гэр бүлд чиглүүлэх  бодлого  баримталж  байгаа нь сайшаалтай ч, ялгаатай олон хэв шинжийн өрх, гэр бүлийн онцлогийг харгалзсан хувилбарт үйлчилгээнүүдийг дэмжсэн бодлогыг боловсруулах шаардлага байна (Ц.Одгэрэл, Т.Бүрэнжаргал, Н.Болдмаа, С.Түмэндэлгэр, 2018).
Өрхийн тоо, нэг өрхөд ногдох хүн амын өөрчлөлт. Улсын хэмжээнд 2010 (хүн ам, орон сууцны тооллогын жил) онд өрхөд тоолсон хүн амын тоо 2553.8 мянга, өрхийн тоо 713.8 мянга байна. Нэг өрхөд дунджаар 3.6 хүн ногдож байна. Улсын хэмжээнд 3-4 хүнтэй өрхийн эзлэх хувь нийт өрхийн бараг тал хувийг буюу 47.1 хувийг эзэлж байна. Нийт хүн амын 67.9 хувийг хотын хүн ам эзэлж байна. Хотын нэг өрхөд дунджаар 3.61 хүн ногдож байгаа нь улсын дунджаас ялимгүй их байна. Энэ нь хотод суугчдын тоо хөдөөгийнхөөс 2.12 дахин, өрхийн тоо нь 2.05 дахин олон буюу хүн амын тооны харьцаа өрхийн тооны харьцаанаас илүү байгаатай холбоотой юм. Хотод 3-4 хүнтэй өрх 47.9 хувийг эзлэж байна. Нийт хүн амын 32.1 хувийг хөдөөгийн хүн ам эзэлж, хөдөөгийн нэг өрхөд дунджаар 3.5 хүн ногдож байна. Хөдөөд 3-4 хүнтэй өрх 46.1 хувийг эзэлж байна.
Хүснэгт 1. Хүн ам, өрхийн тоо, нэг өрхөд ногдох хүн амын тоо

	Он
	
	Өрхийн тоо, мянга
	Үүнээс: хот
	Үүнээс: хөдөө
	Нэг өрхөд ногдох хүн амын тоо

	1969
	1197595
	252.3
	97,454.
	154,805.
	4.7

	1979
	1595006
	311.0
	146,220.
	164,795.
	5.1

	1989
	2043954
	427.8
	235,613.
	192,131.
	4.8

	2000
	2403105
	541.1
	328,820.
	256,828.
	4.3

	2010
	2760968
	713.8
	463,713.
	278,561.
	3.6

	2017
	3177899
	885.6
	584,520
	301,119.
	3.5

	2018
	3238479
	894.5
	590.371
	304.125
	3.6


Эх сурвалж: www.1212.mn ҮСХ. Хүн ам, орон сууцны 2010 оны улсын тооллогын нэгдсэн дүн. 2011
Өрхийн тоо нь нэг талаасаа насанд хүрсэн хүн амын тооноос, нөгөө талаасаа гэр бүлийн байдлаас шууд хамааралтай билээ. 2010 оны тооллогоор Монгол Улсад нийт 713780 өрх тоологдсон нь 2000 оныхоос 31.9 хувиар их байна. 1969-2017 оны хооронд 48 жилд хүн амын тоо 2.6 дахин нэмэгдсэн байхад өрхийн тоо 3 дахин буюу илүү хурдан өсчээ. Өөрөөр хэлбэл 1990 оноос өмнөх хүн амын тооны өсөлтийн гэр бүлийн тооны өсөлт илүү өндөр байгаа юм.
Хүн ам, орон сууцны 2010 оны улсын тооллогын нэгдсэн дүнгээр Баян-Өлгий аймгийн өрх 4.4, Ховд аймгийн өрх 3.9, Увс аймаг өрх 3.8 ам бүлтэй байгаа нь Улаанбаатар хотоос өндөр байна. (Хүн ам, орон сууцны 2010 оны улсын тооллогын нэгдсэн дүн, 2011) 2010 оны тооллогоор казак тэргүүлэгчтэй өрхөд дунджаар 4.5 хүн ногдож байгаа нь улсын дундажаас харьцангуй өндөр үзүүлэлт юм. Түүнчлэн 1990 оноос өмнөх тооллогын онуудад өрхийн ам бүлийн тоо тогтмол 4 ба түүнээс дээш байсан бол чөлөөт зах зээлийн эдийн засагт шилжсэнээр нэг өрхөд ногдох хүн амын тоо буурч эхэлжээ.

Гэрлэлт, цуцлалтын нөхцөл байдалд хийсэн шинжилгээ. 1921 оны ардын хувьсгалаас хойш буюу 1930-аад оны үед монголчуудын гэр бүл болох төвшин доогуур байв. Гэрлэлтийн талаар тодорхой тоймтой тоо баримт байхгүй ч тухайн үед болж байсан үйл явдал нь гэр бүл болох түвшин бага байхын үндэс болжээ. 1935-1944 онд хүн амын тоо 738.2-759.1 мянга байсан ба жил бүр дунджаар 80000 буюу эрчүүдийн 21 хувийг цэргийн албанд татаж, насанд хүрсэн нийт эрчүүдийн 40 орчим хувь нь сүм хийдэд эхнэр авалгүй шавилан сууж байв.
Хүснэгт 2. Монгол Улсын хүн амын тоо, үүнээс Улаанбаатар
хотын хүн ам нийт хүн амд эзлэх хувиар

	Он
	МУ-ын нийт хүн амын тоо
	Улаанбаатар хотын хүн амын тоо
	Нийт хүн амд Улаанбаатар хотын хүн амын эзлэх хувь

	1935
	738200
	10385
	1

	1944
	759061
	30362
	4

	1956
	845481
	118387
	14

	1963
	1017158
	223695
	22

	1969
	1197595
	267375
	22

	1979
	1595006
	402283
	25

	1989
	2043954
	548393
	27

	2000
	2403105
	794730
	33

	2010
	2760968
	1244449
	45

	2017
	3177899
	1462973
	46


Эх сурвалж: www.1212.mn ҮСХ, 1935-2010 оны тооллого
Түүнчлэн тухайн үед нөхөрт гарах насанд хүрсэн эмэгтэй хүн амын 30-40 орчим хувь   нь нөхөргүй байсан нь хүн амын төрөлт болон өсөлтөнд үлэмж сөрөг нөлөө үзүүлж байсан учир 1960-аад оноос эхлэн төрөөс хүн ам, нийгэм эдийн засгийн талаар тууштай арга хэмжээ авч хэрэгжүүлсний үр дүнд гэр бүлгүй хүн амын тоо багасаж, хүйсийн харьцаа тодорхой хэмжээгээр тогтворжих хандлага ажиглагдаж эхэлсэн байна. 1979 оны хүн амын тооллогоор арван тав ба түүнээс дээш насны нийт хүн амын 65.4 хувь нь гэр бүлтэй байсан бол 1989 онд
65.8 хувь, 2000 онд 57.8 хувь, 2010 онд 60.1 хувь болжээ. (Өрх, гэр бүлийн байдал , 2011)
Зураг 1. Монгол улсын 15 ба түүнээс дээш настай хүн ам, гэрлэлтийн байдлаар, тооллогын онуудад100

Эх сурвалж: ҮСХ 2011. Хүн ам, орон сууцны 2010 оны улсын тооллогын нэгдсэн дүн
Энэ нь гэр бүлийн дотоод зөрчил, гэр бүл салалт зэргийг улсын нууцад хамруулж байсан үзэл сурталжсан социализмын үетэй холбоотой бөгөөд 1980-аад оноос хойш гэр бүлийн асуудлаар эрдэмтэн судлаачид сонирхон судалж эхэлснээс гадна улс орны нийгэм, эдийн засгийн өөрчлөлттэй уялдан гэр бүлийн амьдралд нөлөөлж буй нийгэм, эдийн засгийн болон бусад хүчин зүйлийг тодруулах шаардлага бий болсон. Монгол Улс 1990 онд зах зээлийн харилцаанд шилжсэнээр нийгэм, эдийн засгийн хямрал, өсөлт, өөрчлөлтүүдтэй холбоотой эерэг, сөрөг олон үр дагаврууд гэр бүлийн хөгжил, харилцаанд нөлөөлж байна. (Б.Наранчимэг, 2014)

Гэрлэлтийн хамгийн чухал асуудал сонголт байдаг. Амьдралын ханиа сонгох сонголтод хайр сэтгэл гол үүрэгтэй боловч 1990 оноос хойш чөлөөт эдийн засгийн зах зээлд шилжсэнээр сонголт хэрхэн өөрчлөгдсөнийг судалж үзвэл өмч хөрөнгө, эрх мэдэл, албан тушаал зэрэг эдийн засгийн шалтгаантай янз бүрийн үндэслэлийг харгалзах болсон нь судалгаануудаас харагдана. Тухайлбал, Монголын залуучуудын нийгмийн дүр төрх судалгааны үр дүнгээс харахад өсөх ирээдүйтэй, мэдлэг чадвартай боловсролтой байх нь ханиа сонгох чухал шалгуур (85.9 хувь нь чухал гэж үзсэн) болохоос гадна гэр бүлийн тогтвортой байдалд эзэмшсэн боловсрол,  байр суурь чухлаар нөлөөлнө (47.3 хувь) гэж үзсэн байна. Гэрлэлт, хосын сонголтод чухлаар нөлөөлж буй боловсролтой байх асуудалд 1990-ээд оноос хойш хүйсийн харьцаа алдагдаж, ялангуяа бүрэн дундаас дээш боловсролтой залуучуудын дунд эмэгтэйчүүд давамгайлах болсон (эрэгтэй:эмэгтэй -1:2) хандлагатай болсон. Дээд боловсролтой эмэгтэйчүүдэд өөрөөсөө дээгүүр юмуу ижил, ойролцоо түвшний боловсролтой эрэгтэй сонгох боломж хязгаарлагдмал болж байгаагийн зэрэгцээ боловсрол нимгэн залуучууд өрх гэрээ авч явах чадвар буурч байгаа юм. Боловсрол дахь энэхүү хүйсийн ялгаатай байдал нь гэр бүлийн хосуудын нийгэмд эзлэх байр суурь, өрхийн эдийн засагт оруулж буй нөхөр, эхнэрийн үүрэг, санхүүгийн эрх мэдэл, улмаар гэр бүлийн тогтвортой байдал алдагдах, гэр бүл салах, дахин гэрлэх зэрэгт шууд ба шууд бусаар нөлөөлж байна. (Б.Наранчимэг, 2014) Эцэг эхчүүд охидуудынхаа боловсрол түлхүү анхаарал тавьж хөрөнгө оруулалт хийж, харин хөвгүүдээ сургуулиас гаргаж мал маллуулах, ажил хийлгэх явдал ихэснээс хамаараад бүрэн дунд ба түүнээс дээш боловсролын түвшинд жендэрийн тэнцвэргүй байдал давамгайлах болсон. Мөн энэ нөхцөл байдал нь залуучуудын гэрлэлтийн шийдвэр, сонголтонд нөлөөлөхөөс гадна гэр бүлийн цаашдын хөгжил төлөвшилд нөлөөлж байна.

Зураг 2. Монгол Улсын хүн ам, насны бүтцээр, тооллогын онуудад
Шилжилтийн үеийн дараагаас Монгол Улсын хүн ам зүйд нөлөөлсөн нэгэн томоохон хүчин зүйл нь хотжилт юм. Ардын хувьсгалын дараа явагдсан үйлдвэржилт, бүтээн байгуулалтын ажил бүхэлдээ Улаанбаатар хотод төвлөрч байсан нь хотыг засаг захиргаа, худалдаа үйлдвэрлэл, боловсрол, соёл, шинжлэх ухааны гол төв болгож, улмаар шилжигчдийг татах үйл явц эхэлсэн байна. Нийслэл рүү хөвөрсөн шилжих хөдөлгөөн урсгалаараа явагдсаар тодорхой хугацааны дараа хөдөө аж ахуйд ажиллах хүчнийг дутагдалд оруулсан учир 1980-аад оны сүүлийн жилүүлэд хөдөөний паспортын чанга дэглэмээр дамжуулан хөдөөнөөс Улаанбаатар хот руу чиглэсэн шилжих хөдөлгөөнийг хязгаарлах оролдлого хийж, тодорхой хэмжээгээр саарсан байна. (Х.Гүндсамбуу, 2001)
Социализмын үед паспортын дэглэм болон бусад төрийн бодлогоор хүн амыг орон нутгуудаар хуваан суурьшуулж байсан бол 1992 онд батлагдсан шинэ үндсэн хуулиар Монгол Улсын иргэн бүр улс орныхоо нутаг дэвсгэрт чөлөөтэй зорчих, амьдрах газраа сонгох эрхийг баталгаажуулж өгсөн байдаг. Хүмүүс ганцаараа буюу гэр бүлээрээ төрсөн, өссөн нутаг орноо орхин шилжих хөдөлгөөнд оролцох шалтгаан нь ажил хөдөлмөр эрхлэх, зах зээл бараадан үйлдвэрлэл үйлчилгээ явуулах, чанартай боловсрол, эрүүл мэндийн үйлчилгээ авах зэрэг хувь хүн, өрхийн амьдрал ахуйтай холбоотой шалтгаанууд байв. Түүнчлэн, байгаль, цаг уурын давагдашгүй хүчин зүйлийн улмаас малгүй болсон, ажлын байрны хомсдол, ур чадварын

дутагдал, эдийн засгийн хямрал зэргээс хамааран өрхүүд хот суурин газарт шилжин суурьших болж, уламжлалт мал аж ахуй эрхлэх өрхийн хувь хэмжээнд бууралт ажиглагдах болсон.
2017 оны байдлаар Монгол Улсад 169743 малчин өрхийн 616169 хүн ам бүртгэгджээ. 1990 оноос хойшхи хугацаанд авч үзэхэд, малчин өрх 2000 онд хамгийн их буюу нийт өрхийн
34.6 хувь буюу 191.5 мянга нь малчин өрх байжээ. Харин 2013 онд 145.3 мянган малчин өрхтэй болсон нь 1993 оноос хойших хугацаанд хамгийн бага түвшиндээ хүрч буурсан байна. Үүнд 2009-2010 онд зуд болж, зудын эрсдэлийн улмаас малчдын амьжиргааны гол эх үүсвэр болсон мал хамгийн их хэмжээгээр буюу 10.3 саяар хорогдсон нь голлон нөлөөлсөн байна. Улсын хэмжээний нийт өрхөд уламжлалт нүүдлийн мал аж ахуй эрхэлж буй малчин өрхийн эзлэх хувийг авч үзвэл, 1990 онд 16.6 хувийг, 1999 онд 35.1 хувийг эзэлж байсан бол 2017 онд 19.2 хувийг эзэлж байна. (Хөдөө аж ахуйн салбар , 2017) Мал аж ахуйн салбар нь Монгол Улсын эдийн засгийн чухал бүрдэл хэсэг болохын хамт нийт иргэдийн 20 орчим хувийн амьжиргааны эх үүсвэр болж байна. Тухайлбал 2017 оны байдлаар нийт хүн амын 19.4 хувь нь буюу 616.2 мянган хүн малчин өрхөд амьдарч байгаа бөгөөд ажил эрхэлдэг дөрвөн хүн тутмын нэг нь мал аж ахуйн үйлдвэрлэлд ажиллаж байна.
1990 оноос хойш Улаанбаатар хотод хөдөө, орон нутгаас 630 мянган хүн шилжин ирж, 185 мянган хүн хөдөө орон нутаг руу шилжиж явсан байна. Монгол Улсын Дээд Шүүхийн шийдвэрээр нийслэлд шилжин суурьших иргэдээс авч байсан “төлбөр” цуцлагдсаны улмаас 2004 онд хамгийн олон буюу 68.8 мянган хүн нийслэлд албан ёсоор шилжин ирж байжээ. Монгол Улс 1990 онд ардчилал, чөлөөт зах зээлийн эдийн засгийн тогтолцоонд шилжсэний дараах хэсэг хугацаанд хүн амын амжиргааны түвшин огцом доройтож, дотоодын нийт бүтээгдэхүүн (ДНБ)-ий өсөлт 1994 оныг хүртэл хасах үзүүлэлттэй буюу дунджаар -4.4 хувьд хүрч байв. Энэхүү нийгэм, эдийн засгийн өөрчлөлт нь суурин газарт нөөц, бололцоо төвлөрөх байдлыг өргөтгөснөөр Улаанбаатар хотыг чиглэсэн шилжих хөдөлгөөн эрчимжсэн гэж үзэж болно.
Хотжилт эрчимжиж, иргэд  хөдөө орон нутгаас олон тоогоор нийслэл  Улаанбаатар  хотод шилжин суурьших болсон нь хотын эдийн засгийн нөөц боломжийг нэмэгдүүлэхийн зэрэгцээ нийгмийн эмзэг байдлыг гүнзгийрүүлж байна. Улаанбаатар хотын хүн ам 2000-2017 оны хооронд бараг гурав дахин өссөн бөгөөд эдүгээ Монгол Улсын  нийт хүн амын 46 хувь  нь нийслэл хотноо оршин сууж байна. Хөдөө орон нутгаас нийслэл рүү шилжин ирэгсдийн дийлэнх нь хотын эргэн тойрон дах албан бус сууршлын бүст уламжлалт сууц болох гэр барьж оршин сууж байна. Үүний улмаас хөрсний бохирдол, агаарын бохирдол зэрэг нийтийг хамарсан асуудлууд газар авч Нийслэлийн Засаг даргын 2017 оны 01 дүгээр сарын 09-ний өдрийн А/17 “Иргэдийн эрүүл, аюулгүй орчинд амьдрах эрхийг хангах талаар авах зарим арга хэмжээний тухай” захирамжийн 1 дүгээр зүйлд “эрүүл мэндийн тусламж, үйлчилгээ авах зайлшгүй шаардлагатай болон УБ хотод орон сууц худалдан авснаас бусад хөдөө, орон нутгаас нийслэлд байнга оршин суухаар ирэх иргэдийн шилжилт хөдөлгөөн”-ийг 2018 оны 1 дүгээр сарын 01- ний өдрийг хүртэлх хугацаанд түр зогсоосонтой холбоотойгоор шилжин ирэгчдийн тоо 10 335 болж, сүүлийн 20 жилд тохиолдоогүй бууралт гарсан байна. (Хөдөө аж ахуйн салбар , 2017)
2018 онд хийгдсэн “Монгол Улсын дотоод шилжилт хөдөлгөөний судалгаа”-наас харахад шилжин ирэгсдийн олонх нь ажилд орох, амьдралаа сайжруулах, боловсрол эзэмших, эрүүл мэндийн чанартай олон төрлийн үйлчилгээ авах зорилготой шилжин ирдэг байна. Мөн шилжин ирээд захын хороололд амьдарч буй иргэд хотын хүн амын 60 гаруй хувийг эзэлж байгаа ч хот хөгжүүлэх төлөвлөлтөд тэдний амьдрах орон зай, орчин нөхцөл зэрэг асуудлыг зохистой тусгаж чадаагүй байна. (Монгол Улсын дотоод шилжилт хөдөлгөөний судалгаа, 2018) Чөлөөт эдийн засгийн зах зээлд шилжсэнээр өрх, гэр бүлд гарч буй томоохон сорилтуудын нэг нь төрөлх орон нутагтаа ажлын байргүй байх, малгүй болох, хүүхдээ чанартай сургууль, цэцэрлэгийн

үйлчилгээнд хамруулах зэрэг хэрэгцээ шаардлагын үүднээс шилжих хөдөлгөөнд орж байна. Хэдийгээр хот руу шилжиж оршин суух байршлаа сольсон боловч орон нутагт тулгамдаж байсан ажлын байр олдохгүй байх, орлогогүй байх зэрэг асуудал ялгаагүй тулгамдсан хэвээр байна гэж үзэж болох юм.
Монгол Улсын 1999 оны 6 дугаар сарын 11-ний өдөр батлагдсан “Гэр бүлийн тухай” хуульд “Гэрлэлт гэдэг нь харилцан эрх тэгш эрх, үүргийн үндсэн дээр эрэгтэй, эмэгтэй хүмүүс тодорхой ёслол, үйл ажиллагааны дүнд сайн дурын бат холбоо тогтоож хуулиар батлуулах явдал юм” гэсэн байна. Гэр бүл болох нь хүмүүс гэр бүлээ албан ёсоор бүртгүүлэх явдлаар илэрнэ. Монгол улсын хувьд 1990 оноос өмнө гэрлэлт өндөр, цуцлалт бага, эрт гэрлэлт, эрт төрөлттэй байдаг ч сүүлийн 20 жилийн гэрлэлт, цуцлалтын статистик үзүүлэлтийн динамикаас харахад гэрлэлт буурч, цуцлалт өссөөр байгаа ерөнхий хандлага ажиглагдаж байна. (Ц.Пүрэв, Б.Даш-Ёндон, 2009)
Хүснэгт 3. Гэрлэлт, цуцлалтын тоо, улсын дүнгээр

	Гэр бүлийн байдал
	1970
	1980
	1990
	2000
	2010
	2017
	2018

	Гэрлэлт
	3,890
	16,817
	17,968
	12,601
	9,349
	20,470
	21,020

	Цуцлалт
	170
	498
	1,127
	815
	3,054
	3,945
	4,201


Эх сурвалж: ҮСХ, 1212.mn
Гэрлэлтийн тоо хүн амын өсөлт болон нөхөн үржихүйн насны хүн амын тооны хамааралтайгаар 1990 оноос өмнөх гэрлэлтийн тооноос өндөр дүнтэй байх ёстой боловч 2000, 2010 онуудад хосууд гэрлэлтээ бүргүүлэх байдал 1980 оноос бага түвшинд хүрсэн.
Хүснэгт 4. Гэрлэлт, цуцлалт, 1000 хүнд ногдохоор, улсын дүн

	Гэр бүлийн байдал
	1970
	1980
	1990
	2000
	2010
	2017
	2018

	Гэрлэлт
	3.1
	10.3
	8.7
	5.3
	5.2
	10.1
	10.2

	Цуцлалт
	0.1
	0.1
	0.1
	0.3
	1.7
	1.9
	2


Эх сурвалж: ҮСХ, 1212.mn
Эрэгтэйчүүдийн нас баралт өндөр, гадагшаа гаргаж буй ажиллах хүчинд эрэгтэй ажилчдын эрэлт өндөр нөхцөлд хүн амын нөхөн үржихүйн хийгээд нийгмийн халамжийн асуудал үндэсний түвшинд хурцаар тавигдаж байна. Үүний зэрэгцээ гэр бүл салалтын түвшин нэмэгдсээр байна. Хүснэгт 4-өөс харахад гэр бүл салалтын түвшин тооллогын онуудад нэмэгдсээр байгаа бөгөөд 1000 хүн амд ногдох гэр бүл цуцлалт 2006 онд 0.6 байсан бол 2010 онд 1.7-д хүрчээ. Улмаар өрх толгойлсон эмэгтэйчүүдийн тоо ч нэмэгдсээр байна. Жишээ нь, өрх толгойлсон эмэгтэйчүүд 1993 онд нийт өрхийн 7,4 хувийг эзэлж байсан бол 2007 оноос хойш нийт өрхийн 11 хувийг эзлэх болов. (А.Солонго, 2011) Гэхдээ энэхүү гэр бүл цуцлалтын статистикт гэрлэлтээ бүртгүүлээгүй хамтран амьдрагчдын салалт бүртгэгдээгүйг анхаарах ёстой. Нийслэлийн хэмжээнд хүүхэд төрүүлсэн эмэгтэйчүүдийн 4036 (12 хувь) нь гэр бүлгүй, 30355 (88 хувь) нь гэр бүлтэй хүмүүс байна. Гэр бүлтэй гэх хүмүүсийн 46 хувь нь гэрлэлтийн баталгаагүй амьдарч байна. Энэ нь Гэр бүлийн тухай хуулийн хэрэгжилт, хүүхдийн тэтгэмж тогтоосон шүүхийн шийдвэрийн биелэлт тааруу зэрэг бусад хүчин зүйлтэй нэгдэн төдий тооны эмэгтэйчүүд эрх зүйн хамгаалалт муутай нөхцөлд амьдарч буйг илтгэнэ.
Улсын дүнгээр 2017 онд анхан шатны шүүхээр шийдвэрлэгдсэн гэр бүлийн хэрэг 4566 байна. Шүүхээр шийдвэрлэгдэж буй гэр бүлийн хэргийн дийлэнх хувийг гэрлэлт цуцлалт, хүүхдийн тэтгэлэг гаргуулах хэрэг, маргаан эзэлж байна.

Хүснэгт 5. Гэр бүлийн хэрэг, маргаан /улсын хэмжээнд/ (Монгол Улсын шүүхийн тайлан-2017, 2018)

	
	2015
	2016
	2017

	Эцэг тогтоох
	531
	450
	467

	Эцэг эх байх эрхийг хассан
	37
	17
	24

	Хүүхдийн тэтгэлэг гаргуулах
	1 187
	1 006
	1 056

	Гэрлэлт, гэрлэлт цуцлалтыг хүчин төгөлдөр бус гэж тооцох
	59
	47
	50

	Гэрлэлт цуцлалт
	2 982
	2 980
	2 791


Улсын хэмжээгээр хүүхдийн тэтгэлэг тогтоосон шүүхийн шийдвэрийн биелэлт тааруу байдаг ба 2017 оны байдлаар биелүүлбэл зохих 11 896 гүйцэтгэх баримт бичгийн 13.0 тэрбум төгрөгөөс 1 221 гүйцэтгэх баримт бичгийн 7.8 тэрбум төгрөгийг биелүүлж, 10 675 гүйцэтгэх баримт бичгийн 5.2 тэрбум төгрөгийн үлдэгдэлтэй буюу бодит биелэлт 10.1 хувийн үзүүлэлттэй. (Шүүхийн шийдвэр гүйцэтгэх газрын 2017 оны үйл ажиллагааны тайлан, 2018) Энэ нь гэр бүл цуцлалтын улмаас хүүхдийн эрх ашиг хохирох, хүүхдээ тэжээн тэтгэхтэй холбогдох бүх ачаалал эмэгтэйчүүдийн нуруунд байгааг илтгэнэ.
Гэр бүлийн хэлбэр, бүтцэд гарсан өөрчлөлт. Социалист нийгмийн тогтолцооны үед статистик мэдээнд айл өрхийг бүтцийн хувьд сэхээтэн өрх, ажилчин өрх, хоршоолсон малчдын өрх гэж ангилдаг байсан. Энэ ангиллаар 1984 оны байдлаар манай улсын хэмжээнд 65 мянга орчим сэхээтэн өрх байсан ба тэд нийт өрхийн 20.7 хувийг эзэлж байжээ. Тодруулбал хотын өрхийн 33.3%, хөдөөгийн өрхийн 10.2% дээд боловсролтой гэр бүл байсан байна. (Монгол гэр бүлийн харилцааны өнөөгийн байдал , 2010) Улсын хэмжээнд нийт өрхийн 20.7 хувийг сэхээтэн, 38.2 хувийг ажилчин, 40.8 хувийг хоршоолсон ардын өрх эзэлж байв. Үүнээс сэхээтэн өрхийн 73.7 хувь нь хотод, 26.4 хувь нь хөдөө орон нутагт амьдарч байжээ. (П.Цэрэнбазар, 2013)
Зураг 2. Монгол Улсын өрхийн бүтэц, төрлөөр, тооллогын онуудад

Эх сурвалж: ҮСХ 2011. Хүн ам, орон сууцны 2010 оны улсын тооллогын нэгдсэн дүн
Хүн ам, орон сууцны 2000 оны тооллогоос өрхийн төрлийг дараах байдлаар бүртгэж байна. Үүнд:
· Ганц бие өрх (single household)
· Ам бүлээрээ байгаа өрх (nuclear household): Дангаараа ам бүлээрээ амьдарч буй нэг гэр бүлийн эхнэр, нөхөр, хүүхдүүд
· Нийлмэл өрх (extended household): Нэг ам бүл бусад хамаатан садантайгаа хамт өрх үүсгэн амьдарч буй хүмүүс хоорондоо хамааралтай, 2 ба түүнээс дээш хүн хамтран амьдарч буй өрх хоорондоо хамааралтай, 2 ба түүнээс дээш ам бүл, аль нэгэнтэй нь хамааралтай хүмүүстэй хамтран амьдарч буй өрх хоорондоо хамааралтай, 2 ба түүнээс дээш ам бүл, нэг ам бүлийн биш хүмүүстэй хамтран амьдарч буй өрх

· Холимог өрх (Mixed household): нэг ам бүл бусад хамаатан садан эсвэл хамааралгүй хүмүүстэй хамт өрх үүсгэн амьдрах
Хүн ам, орон сууцны 2010 оны тооллогоор нийт өрхийн 62.4 хувийг ам бүлээрээ амьдарч байгаа өрх эзэлж байна. Нийт өрхөд нийлмэл өрх 24.9 хувь, ганц бие өрх 10.3 хувь, харин холимог өрх 2 хувийг эзэлж байв. Ганц бие өрхийн тоо өмнөх тооллогоос 3.8 хувиар өссөн байна. Залуучуудын ганц биеэр амьдрах шалтгаануудыг дурьдвал нэгдүгээрт, гэрлэлтийн насны эрэгтэйчүүд эмэгтэйчүүдээс цөөн, хоёрдугаарт, эрэгтэйчүүд боловсрол, мэдлэгийн түвшингээр хоцрогдсон (Монгол гэр бүлийн харилцааны өнөөгийн байдал , 2010), гуравдугаарт, залуу хүмүүс гэр бүлийн амьдралд хангалттай бэлтгэгдээгүйгээс гэрлэсний эхний жилүүдэд салах нь түгээмэл байгаа (Хүн ам, орон сууцны 2010 оны улсын тооллогын нэгдсэн дүн, 2011), эцэст нь дөрөвдүгээрт, ажил төвт бүсгүйчүүд нэмэгдэж байгаа зэрэг болно. (П.Цэрэнбазар, 2013)
2000 оныхтой харьцуулахад хотын өрх 61.9 хувиар өсч, хөдөөгийн өрх 4.3 хувиар буурчээ. Энэ нь хөдөөгөөс хот руу шилжих хөдөлгөөн ихэссэнтэй холбоотой. Хөдөөд шинээр гэр бүл бологсод гэр барьж өрх тусгаарлан амьдардаг учир хоттой харьцуулахад хөдөөд ам бүлээрээ буюу эцэг, эх хүүхэд /хүүхдүүд/-тэйгээ амьдардаг өрхийн хувь их байна. Мөн шалтгаанаар хөдөөд ганц бие өрх хотоос их байгаа юм. Өмнөх тооллогоор нийлмэл буюу эцэг эх, ах дүүс, садан төрлөөрөө хамт амьдарч байгаа өрхийн тоо хотод хөдөөгөөс 2 дахин их байсан бол 2010 оны тооллогын дүнгээр 4.4 дахин их болсон байна. Нийлмэл өрхийн нийт өрхөд эзлэх хувь хотод хөдөөгөөс 2 илүү дахин их байна. Энэ нь орон нутгаас хот газар суралцахаар болон бусад шалтгаанаар ирсэн х үмүүс хамаатан саднаа бараадаж амьдардаг, хот, суурин газарт айл бүр тусдаа орон сууцад суух боломж хязгаарлагдмал байдаг зэргээр тайлбарлагдана. (Өрх, гэр бүлийн байдал , 2011)
Нийгмийн өөрчлөлт, шилжилтийн нөлөөгөөр гэр бүл, гэрлэлтийн харилцаанд олон талт өөрчлөлт гарч байгаа нь асуудалтай гэр бүлийн хэлбэрүүд бий болоход хүргэсэн. Тухайлбал, ядуу, архины хамааралтай, олон хүүхэдтэй, өрөөсгөл, дахин гэрлэсэн, хүчирхийлэлтэй, хөгжлийн бэрхшээлтэй, түр хугацаагаар тусдаа амьдардаг, шилжин суурьшсан (Ц.Одгэрэл, Т.Бүрэнжаргал, Н.Болдмаа, С.Түмэндэлгэр, 2018), гадаадын иргэнтэй гэрлэсэн, ижил хүйстэн, хамтран амьдрагч (Т.Бүрэнжаргал, 2005) гэр бүлүүд анхаарал татаж байгаа бөгөөд Үндсэн хууль  болон тус хуулиар  төр гэр бүлийн ашиг сонирхлыг хамгаалах үүрэгтэйг тогтоосон      ч, олон талт, ялгаатай асуудал бүхий гэр бүлийн ашиг сонирхлыг хэрхэн хамгаалах, хэрхэн дэмжих асуудал шийдлээ хүлээсээр байна.
Анхны гэрлэлтийн дундаж насны өөрчлөлт. Гэрлэх нас нь улс орон бүрт харилцан адилгүй, улс орны уламжлал, ёс заншил, нийгэм, эдийн засгийн хөгжлийн төвшин, залуучуудын боловсрол эзэмших хугацаа, бие даан амьдрах боломж, нөхцөл, мэдлэг, мэргэжил, хүйсийн харьцаа гэх мэт хүн ам зүй, нийгэм, эдийн засгийн маш олон хүчин зүйлүүдээс хамаардаг. (Өрх, гэр бүлийн байдал , 2011)
Монгол Улсад арван тав, түүнээс дээш насны хүн амд огт гэр бүл болоогүй хүн ам 1979 онд 23 хувь, 1989 онд 25.3 хувь, 2000 онд 33.1 хувь болж өссөөр байсан бол 2010 онд өмнөх үеэс 1.8 хувиар буурсан байна. Энэ нь 2007-2008 онд төрөөс залуу гэр бүлийг дэмжих чиглэлээр хэрэгжүүлсэн арга хэмжээний дүнд залуучууд гэр бүл болох нь нэмэгдсэнтэй холбон тайлбарлаж болох юм. 1979 оны тооллогоор арван тав ба түүнээс дээш насны эрэгтэйчүүдийн 27.7 хувь нь огт гэрлээгүй байсан бол энэ тоо өсч явсаар 2010 онд 34.4 хувьтай болсон байна. 1979 оны тооллогоор арван тав, түүнээс дээш насны эмэгтэйчүүдийн 18.5 хувь нь огт гэрлээгүй байсан бол өссөөр 2010 онд 28.2 хувьд хүрсэн байна. Ийнхүү огт гэрлээгүй эрэгтэй, эмэгтэйчүүдийн тоо жилээс жилд өссөөр байгаа хэдий ч огт гэрлээгүй эрэгтэйчүүдийн эзлэх хувийн жин эмэгтэйчүүдийхээс өндөр байгаа нь эмэгтэйчүүд эрэгтэйчүүдийг бодвол харьцангуй залуудаа

нөхөрт гардгийг харуулж байна. Тиймээс ч эмэгтэйчүүдийн анхны гэр бүл болох дундаж нас эрэгтэйчүүдтэй харьцуулахад бага байдаг байна.
Хүснэгт 6. Анхны гэрлэлтийн дундаж нас, тооллого явагдсан онуудад

	
	Эрэгтэй
	Эмэгтэй
	Зөрүү

	1979
	21.9
	19.6
	2.3

	1989
	23.3
	21.1
	2.2

	2000
	25.7
	23.7
	2.0

	2010
	26.2
	24.2
	2.0


Эх сурвалж: ҮСХ 2011. Хүн ам, орон сууцны 2010 оны улсын тооллогын нэгдсэн дүн
Хүн ам, орон сууцны 2010 оны улсын тооллогын дүнгээр улсын дунджаар эмэгтэйчүүд 24.2 насандаа, эрэгтэйчүүд 26.2 насандаа анх гэр бүл болж байна. Хүн ам, орон сууцны 1979–2010 оны хоорондох 4 тооллогын дүнгээс харахад манай оронд эрэгтэйчүүд, эмэгтэйчүүдийн анхны гэрлэлтийн дундаж насны ялгаа ойролцоогоор хоёр насны зөрүүтэй, эрэгтэйчүүдийн анхны гэрлэлтийн дундаж нас өнгөрсөн 30 гаруй жилийн хугацаанд 4.3 насаар, эмэгтэйчүүдийнх 4.6 насаар нэмэгджээ. Манай улсын хүн амын анхны гэрлэлтийн дундаж нас сүүлийн 10 жилд, эрэгтэй, эмэгтэйчүүдэд адилхан хагас жилээр хойшилсон байна. Анхны гэрлэлтийн дундаж нас 1989, 2000 оны хооронд 2.4-2.6 жилээр нэмэгдсэн бол сүүлийн 10 жилд энэ зөрүү эрс багасчээ.
Төвлөрсөн төлөвлөгөөт эдийн засгаас зах зээлийн эдийн засагт шилжилт хийсэн  сүүлийн 20 жилийн эдийн засаг, нийгмийн амаргүй хүнд бэрх нөхцөл, өнөөгийн залуучууд нийгэмд эзлэх байр сууриа олох, өрсөлдөөнт нөхцөлд ажлын байр олж, хөдөлмөр эрхлэх, сайн сайхан амьдрахын тулд сурч боловсрох, гадаад улс орнуудад явж, хөдөлмөр эрхэлж, мөнгө хуримтлуулах зэргээр амьралынхаа багагүй цаг хугацааг зарцуулах болсон зэрэг олон шалтгаанаар өмнөх үеийнхнээсээ хожим гэрлэх болсон гэж үзэж болно. 2010 оны байдлаар манай орны их, дээд сургуульд нийтдээ 216.9 мянган оюутан залуус суралцаж байсан нь 20-24 насны нийт залуучуудын (оюутнууд хэдийгээр бүгд энэ насанд хамаарахгүй ч гэсэн) 70 хувь болж байна. Эндээс залуучуудын хувьд их, дээд сургуульд суралцаж, гэрлэлтээ хойшлуулах хэрэгцээ шаардлага байгаа нь тодорхой байна. Нөгөө талаар манай оронд олон мянган залуучууд ажилгүйчүүдийн эгнээнд байна. Хүн ам орон сууцны 2010 оны тооллогын дүнгээр ажилгүйдлийн түвшин 20-24 насны залуучуудын дунд 23.8 хувь байгаа нь улсын дунджаас (15.3) ихээхэн өндөр байгаа бөгөөд энэ насны ажиллах хүчнээс тооцоход нийтдээ 40 орчим мянган залуучууд ажил эрхлээгүй байна гэсэн үг юм. Амьдралд хөлөө олоогүй, ажил хөдөлмөр эрхэлдэггүй залуучуудын хувьд мөн гэрлэлтээ хойшлуулж байж болох талтай. (Өрх, гэр бүлийн байдал , 2011) Ажиллах хүчний оролцооны түвшингээр эрэгтэй, эмэгтэйчүүд ялгаатай байна. Эрэгтэйчүүдийнх 70.7 хувьтай байхад эмэгтэйчүүдийнх 53.9 байна. Үүний гол шалтгаан нь суралцах, хүүхэд харах үүргийг түлхүү хүлээдэгтэй холбоотой. (С.Түмэндэлгэр, 2019)
Гэр бүл дэх хүүхдийн тооны өөрчлөлт. Монгол Улсыг Зүүн Азийн бусад орнуудтай харьцуулахад төрөлтийн түвшин нэмэгдэж байгаагаас гадна, түүхэн замналын хувьд ч өвөрмөц онцлогтой орон юм. ЗХУ-ын нөлөөнд байсан Зүүн Азийн цорын ганц улс бол Монгол Улс бөгөөд 70 жилийн турш (1921-1991) социализмын замаар замнасан. Монгол Улсын нийгэм, эдийн засаг, хөгжлийн төлөвлөлтөнд хүм амын асуудал гол хүчин зүйл болдог байсан бөгөөд 3-р таван жилийн төлөвлөгөөгөөр 1961-1965 хүн амын өсөлтийг урамшуулах албан ёсны тусгай бодлого, арга хэмжээнүүдийг авч эхэлсэн. Тухайлбал, хүүхэд, шинээр гэрлэгсдэд мөнгөн тэтгэмж олгох, алдарт эхийн I, II одон олгох, 4-өөс дээш хүүхэдтэй эхчүүдэд мөнгөн тэтгэмж олгох, 50 наснаас тэтгэвэр тогтоох, гэрлээгүй болон хүүхэдгүй гэр бүлүүдэд тусгай татвар ногдуулах, ажил эрхэлж буй эхчүүдийг хамгаалсан хөдөлмөрийн хууль батлах гэх мэт.

Жирэмслэлтээс хамгаалах, ерөндөг тавих, үр хөндөхийг хориглож, зөвхөн эрүүл мэндийн шалтгааны улмаас дээрх аргаас хэрэглэхийг зөвшөөрдөг байсан. Үүний үр дүнд Монгол Улсад 1960-аад оны эхээр нэг эмэгтэйд ногдох хүүхдийн тоо 7-8 болж, оргил үедээ хүрсэн.
Хүн амын өсөлтийг урамшуулах хүчтэй бодлоготой байсан хэдий ч 1976 онд ерөндөг суулгахыг хуулиар  зөвшөөрсөн. Гэхдээ тодорхой заалтаар тухайлбал, эрүүл мэндийн шалтгаанаар жирэмсэлж болохгүй хэт орой эсвэл 5 удаа жирэмсэлж байсан эмэгтэйчүүдэд зөвшөөрөх болсон. Харин 1985 онд 5-аас дээш хүүхэдтэй эсвэл нөхөр нь хөгжлийн бэрхшээлтэй эсвэл нөхөргүй 3-аас дээш хүүхэдтэй эмэгтэйчүүдэд үр хөндөлтийг хуулиар зөвшөөрөх болсон. Үр хөндөлт, жирэмслэхээс хамгаалах эм худалдах, хэрэглэх, импортлоход тавьж байсан бүх хоригийг хүчингүй болгосон юм. 1960-1970 онд нэг эмэгтэйд ногдох хүүхдийн тоо 7-8 байсан бол 1989 он гэхэд 4.6 болж буурчээ. (Томас Спүүрэенбург, 2010)
Монгол Улсын хүн амын төрөлтийн түвшин 2005 онд төрөлтийн эргэн нөхөгдөх түвшингээс доогуур буюу нэг эмэгтэйд ногдох хүүхдийн тоо 1.95-д хүрсэн нь Монгол Улсын хувьд нэлээд анхаарал татсан асуудал болсон юм. Социалист нийгмийн үед жирэмсэн эхчүүдэд дөрвөн сарын турш цалинтай чөлөө олгох, хүсвэл хоёр жил хүртэлх хугацаанд цалингүй чөлөө өгөх, хөхүүл эхчүүдийн чөлөө авсан цагуудад цалингаас хасахгүй байх, хүүхэд нь гурваас доош настай эхийг ажлаас нь халж болохгүй гэх мэт эх, хүүхдийг дэмжсэн хөдөлмөр хамгааллын хууль үйлчилж байсан. Мөн 2006 оноос төрөлт ба гэр бүлийг дэмжих хөтөлбөрийг баталж  тус оны 11 сараас хойш шинээр гэрлэгсэд, шинээр төрсөн хүүхэд, 18 нас хүрээгүй хүүхэд бүрт сарын болон улирлын мөнгөн тэтгэмж олгох болсон. 2006 онд нэг эмэгтэйд ногдох хүүхдийн тоо 2.07, 2007 онд 2.34 болж өссөн байна. (Томас Спүүрэенбург, 2010)
Монгол Улсын Засгийн газраас 2006 оны 5 сарын 5-нд 18-аас доош насны бүх хүүхдэд сар бүр мөнгөн тэтгэмж олгох, шинээр төрсөн (2006 оны 7 сар) болон шинээр гэрлэгсдэд мөнгөн тэтгэмж олгох хууль баталсан. 2006 оны 6 сарын 2-нд хүүхдэд өгөх мөнгийг сарын 3000 төгрөг, шинээр гэрлэгсдэд 500,000 төгрөг, шинээр төрсөн хүүхдэд 100,000 төгрөг тус тус олгох болсон. 2007 оны 1 сарын 1-ээс эхлэн 18-аас доош насны бүх хүүхдэд улирал бүр 25,000 төгрөг нэмэлтээр олгох болсон. Энэ нь үр дүнгээ өгсөн төдийгүй азийн алтан гахай жил буюу 2007 оноос төрөлтийн түвшин нэмэгдсэн байна.
Хүснэгт 7. Төрөлтийн коэффициент

	
	1980
	1990
	2000
	2005
	2010
	2017
	2018

	ТЕК (төрөлтийн ерөнхий коэффициент)
	39.2
	34.4
	20.4
	17.8
	23.1
	23.9
	24.5

	ТТК (төрөлтийн тусгай коэффициент)
	179.8
	149.6
	73.7
	59.3
	76.0
	88.3
	90.5

	ТНК (төрөлтийн нэгдсэн коэффициент)
	6.4
	4.5
	2.2
	1.9
	2.4
	2.8
	2.9


Эх сурвалж: ҮСХ
1986 онд Философи, социологийн эрх зүйн хүрээлэнгээс явуулсан социологийн судалгаагаар нэг айлд байх хүүхдийн зохимжтой тоог малчид дөрвөөс доошгүй, сэхээтнүүд дээд тал нь 3 хүүхэд гэж үзжээ. Статистик мэдээнээс үзэхэд улсын дунджаар нэг эмэгтэйд 3.79 хүүхэд ногдож байсан ба хотод 3.25, хөдөөд 4.36 байв. Улаанбаатарт амьдардаг эхэд 2.85 хүүхэд ногдож байжээ. Улсын хэмжээнд нийт өрхийн 20.7 хувийг сэхээтэн, 38.2 хувийг ажилчин, 40.8 хувийг хоршоолсон ардын өрх эзэлж байв. Үүнээс сэхээтэн өрхийн 73.7 хувь нь хотод, 26.4 хувь нь хөдөө орон нутагт амьдарч байжээ. (П.Цэрэнбазар, 2013) Сэхээтэн өрх хүүхдийн тоог ухамсартайгаар зохицуулах байдлаас шалтгаалан тэдний дунд цөөн хүүхэдтэй өрх олширч байсан байна. (Хүн ам, орон сууцны 2010 оны улсын тооллогын нэгдсэн дүн , 2011)
Хямралын үед хүмүүс гэр бүл, үр хүүхэдтэй болох нь сайн сайхан амьдрах боломжийг бууруулна гэж үздэг байсан тул гэр бүл, хүүхэдтэй болох асуудлыг хойшлуулж, эсвэл цөөн хүүхэдтэй байх зэргээр зохицуулж байсан. Социалист систем 1991 онд нуран унаж Монгол

Улсад явагдсан өөрчлөлтүүдийн үр дагавраар нийгмийн хамгааллын арга хэмжээ багассан. 1990 оноос эхлэн хүмүүс нөхөн үржихүйн талаар өөр өөр байр суурьтай болж, хүүхэдтэй болох асуудлыг хойш тавих болсон. Хэдийгээр нийгмийн хамгийн хэцүү цаг үе хойно хоцорсон ч хүмүүсийн дунд эдийн засаг, нийгмийн тэгш бус байдал улам газар авсаар байгаа ба хүмүүсийн ирээдүйн талаарх итгэл найдвар тодорхойгүй байсаар байна. Залуу хүмүүс ажил төрөлтэй болохын тулд маш их өрсөлдөөнтэй тулгарч байгаа нь хүүхэдтэй болох асуудлыг хойшлуулахад нөлөөлж байна. (Томас Спүүрэенбург, 2010) Монгол Улсад шилжилтийн үеийн дараагаас эмэгтэйчүүдийн сургуульд хамрагдалт, дээд боловсрол эзэмших байдал ихэсч, хөдөлмөрийн зах зээлд өндөр албан тушаалд өрсөлдөх байдал нэмэгдсэн.
2014 онд нөхөн үржихүйн насны залуучуудын дунд хийсэн судалгаагаар судалгаанд оролцогчдын 80 гаруй хувь нь ирээдүйд 2-4 хүүхэдтэй болохыг хүсдэг бол нэг л хүүхэдтэй байхад болно гэж 5 хүрэхгүй хувь нь үзжээ. 5 хүүхэдтэй болохыг хүсэгчдийн хувь нэг хүүхэдтэй болохыг хүсэгчдээс өндөр хувьтай байна. Хамгийн олон буюу 40-50 орчим хувь нь 3 хүүхэдтэй болохыг илүүд үзжээ. (П.Цэрэнбазар, 2013) Гэвч бодит байдал дээр хүүхдийн тоо хоёроос хэтрэхгүй байна. (Хүн ам, орон сууцны 2010 оны улсын тооллогын нэгдсэн дүн , 2011)
Төрөлт бага оронд дахин хүүхэдтэй болвол ажлаа үргэлжлүүлэн хийхэд амаргүй, эмэгтэйчүүд ажлаа хийхийн хажуугаар хүүхэдтэй болохыг дэмжсэн бодлого дутагдалтай байдаг нь хосуудыг дахин хүүхэдтэй болох эсэх сонголтод нөлөөлдөг. Монголын хувьд хөдөлмөр эрхэлж буй эсвэл сурч боловсорч байгаа хүүхэдтэй эхчүүдийн эцэг, эх нь тэдний хүүхдүүүдийг харж ажил, хичээлээ үргэлжлүүлэн хийх бололцоог олгодог. Энэхүү гэр бүлийн уламжлал, үнэт зүйл болсон дэмжлэг залуучуудыг хүүхэдтэй болох боломжийг бүрдүүлэхэд хувь нэмэр болдог. Ингэснээр хүүхэдтэй болох, хүүхдээ өсгөх үүрэг нь ажил хөдөлмөр эрхлэхэд зөрчил болдоггүй. 1990 оны үед хүмүүсийн дунд нэг, хоёр хүүхэдтэй байх хандлага ихэссэнийг үүнтэй холбон тайлбарлаж болох юм.
Эцэст нь дүгнэхэд, 1990 оны шилжилтийн улмаас монголын гэр бүлийн харилцаанд дараах хүчин зүйлүүд томоохон өөрчлөлтийг авч иржээ. Үүнд:
Нэгдүгээрт, өмч хувьчлалын улмаас малаа өмчилж авсан мал бүхий иргэд хөвгүүдээ сургуулиас гаргаж мал маллуулах болж эсрэгээс охидынхоо боловсролд илүү хөрөнгө оруулах хандлага бий болж эхэлсэн. Энэ нь бүрэн дунд болон түүнээс дээш боловсролын түвшинд хүйсийн харьцаа алдагдахад хүргэсэн ба гэрлэлтийн нас хойшлох, боловсролын ялгаатай байдал нь хос сонголтод сөргөөр нөлөөлөх үзэгдэл болж байна.
Хоёрдугаарт, оршин суух газраа чөлөөтэй сонгох, шилжин суурьших эрхтэй болсон мөн байгалийн давагдашгүй хүчин зүйлийн улмаас үндсэн хөдөлмөр болох малаа зуданд алдсаны улмаас суурин газар луу шилжих хөдөлгөөн чиглэсэн. Энэ нь төрийн нэгдсэн бодлогоор шилжин ирэгсдийг мэргэжилтэй болгох, тохирох ажлын байр бий болгох, ажилд зуучлах, өрхийн амьжиргааны түвшинг нэмэгдүүлэх, газар олгох, шинэ суурьшлын бүс бий болгох зэргээр нийслэлийг тэлэх шаардлагыг бий болгосон. Энэхүү шилжин ирж буй иргэдийн урсгал нь Улаанбаатар хотын гэр хорооллыг тэлж, зөвшөөрөлгүй гэр барин амьдарч, агаарын бохирдол, хөрсний бохирдлыг нэмэгдүүлэх гол хүчин зүйл болж байна. Түүнчлэн мал аж ахуйгаас өөр ажил хөдөлмөр эрхэлсэн туршлагагүй гэр бүлийн гишүүдэд ажлын байр олдохгүй байх нь түгээмэл бөгөөд 2016 оны өрхийн нийгэм, эдийн засгийн судалгааны дүнгээр нийслэлийн ядуурлын түвшин буюу ядуурлын хамралтын хүрээ 24.8 хувь болсон. Өөрөөр хэлбэл нийслэлийн 100 хүн тутмын 25 нь зайлшгүй шаардлагатай хүнсний болон хүнсний бус хэрэглээний зүйлсийг худалдан авах чадваргүй байна. Нийслэлийн хэмжээнд ядуурлын хамралтын хүрээ буюу ядуурлын түвшинг төв, хангай, баруун, зүүн бүс нутагтай харьцуулахад 2.0-19.1 пунктээр, улсын дунджаас 4.8 пунктээр тус тус доогуур байна.

Гуравдугаарт, Монголчууд гадаад улс оронд явах эрх чөлөөгөө 1991 оноос эхлэн маш эрчимтэй эдэлж байна. Үндсэндээ нийгэм-эдийн засгийн нөхцөл байдлыг илэрхийлэх анхдагч хүчин зүйлс болох хөдөлмөрийн үнэлэмж, цалин хөлс бага, хүн амын амьжиргаа, орлогын түвшин доогуур, ажилгүйдэл зэрэг нь гадагшаа шилжих хөдөлгөөнд голлох нөлөө үзүүлсээр байна. Өнөөдөр гадаадад оршин суугаа монголчуудын тоо 134.0 мянгаас хол давжээ. (Хүн ам, орон сууцны 2010 оны улсын тооллогын нэгдсэн дүн , 2011) Бүгд Найрамдах Казакстан улсад
40.2 мянга, БНСУ-д 30.8 мянга, АНУ-д 27.3 мянган Монгол иргэд амьдарч байгаа нь зарим аймгийн хүн амаас ч олон хүн тухайн нэг улсад оршин сууж буйг илтгэж байна. (Гадаадад ажиллаж буй монгол иргэдийн байдал, үр дагавар, 2005)
БНСУ-ын жижиг, дунд үйлдвэрийн холбооноос 1997 оноос эхлэн Монгол ажиллах хүчнийг Өмнөд Солонгос руу гаргаж байгаа бөгөөд тэднийг голдуу жижиг, дунд үйлдвэр, хөдөө аж ахуйд ажиллуулж байна. Солонгосын ажил олгогчдын өнөөгийн сонголтоос харахад эрэгтэй ажиллах хүчний эрэлт өндөр байна. Тухайлбал, БНСУ руу шинээр гарч буй Монгол ажилчдын хүйсийн харьцаа (100 эрэгтэйд ногдох эмэгтэй гэж авав) 2006 оноос хойш буурч байна. Тухайлбал, 2006 онд БНСУ руу шилжин явж буй 100 эрэгтэй ажиллах хүчин тутамд 21 нь эмэгтэй ногдож байсан бол 2010 онд энэ үзүүлэлт 11 болтлоо буурчээ. (А.Солонго, 2011) Эрэгтэйчүүдийн нас баралт өндөр, гадагшаа гаргаж буй ажиллах хүчинд эрэгтэй ажилчдын эрэлт өндөр ийм нөхцөлд хүн амын нөхөн үржихүйн хийгээд нийгмийн халамжийн асуудал үндэсний түвшинд хурцаар тавигдаж байна. Үүний зэрэгцээ гэр бүл салалтын түвшин нэмэгдсээр байна.
Дөрөвдүгээрт, дээрх хүчин зүйлсийн нөлөөгөөр хосууд урьд үеийнхнээсээ цөөн хүүхэдтэй байхыг эрмэлзэх болсон, гэрлэх нас хойшилж байгаа, албан ёсны гэрлэлтээс хамтран амьдрах хэлбэрт шилжиж байгаа зэрэг өөрчлөлтүүд монголын гэр бүлийн харилцаанд нийтлэг байдлаар илэрч байна. Энэ байдал нь гэр бүлийн бүтэц, гэр бүлийн харилцаа, хэв маяг, гэр бүлийн гишүүдийн үүрэг хариуцлага, хөдөлмөрийн хуваарилалтад гарч буй өөрчлөлт нь европжих хандлага руу түлхэж байна. Гэхдээ Монголын гэр бүлийн бүтэц, харилцаанд Монголын уламжлалт ёс зан заншил, уламжлал, үнэт зүйлс хүчтэй хэвээрээ, энэ нь нутагшилтаас ихээхэн хамаарч байна.

